
సుం ద ర కాం డ ము








కోసలేంద్రునకు ర - ఘుప్రవీరునకు

దాసుఁడఁ బవమాన - తనయుఁడ నన్ను

హనుమంతుఁ డందు రా - హవమున రిపులఁ

దునుముదుఁ దరులు న - ద్రులు బ్రయోగించి

సరిగారు రావణ - శతసహస్రములు

దురములో నొకవీనిఁ - దునుముఁట యెంత! 3470 

నాదు శక్తిని వీని - నగరమంతయును

వైదేహి వెదకి యీ - వనములోఁ గంటి

మాటలాడఁ గృతార్థ - మతినైతి, వనము

వేఁటాడితిని నాదు - పెంపెల్ల మెఱసి

యిదె పోవుచున్నాఁడ - నెఱుఁగమేమనక

కదిసి కన్గొనుఁడు రా  - క్షసయోధులెల్ల.”


-: హనుమంతుఁడు వారినందఱిని సంహరించుట :-


అనునంత వారెల్ల - హనుమంతుమీఁదఁ

గనలి దివ్యాస్త్ర సం - ఘముఁ బ్రయోగింప

బరిఘ మొక్కటికేలఁ - బట్టుకఁ దాఁటి

బిరబిరఁ ద్రిప్పి యా - భీలసత్వమున 
3480 

నందఱ నురుమాడి - యని నెదిరింప

నెందు నెవ్వరు లేక - యెగరి మింటికిని

గదతోడ వేడెంబు - గాఁ బన్నగేంద్రుఁ

బొదివి పట్టిన పక్షి - పుంగవు రీతి

నెప్పటి తోరణం - బెక్కి నిప్పుకలు

కుప్ప వోసిన తెఱం - గునఁ బ్రకాశించు

హనుమంతుఁ గనుఁగొని - హతశేషులైన

